
Útdráttur 

 

Heimildaritgerð þessi er lokaverkefni nemanda til BA-gráðu í félagsfræði við Háskóla 

Íslands. Markmið ritgerðarinnar er að skoða hvaða neikvæðu áhrif skilnaður foreldra 

getur haft á börn og hvað foreldrar geta gert til að draga úr þeim áhrifum. Börn 

fráskilinna foreldra eru líklegri en önnur börn til að eiga við andlegan, námslegan og 

félagslegan vanda að stríða. Aldur og þroski barna spila stórt hlutverk í viðbrögðum 

þeirra við skilnaði en flest börn fara í gegnum ákveðið kreppu- og sorgarferli. 

Niðurstöður leiða í ljós að það sé ekki skilnaðurinn einn og sér sem hefur þessi 

neikvæðu áhrif heldur eru það allar breytingarnar sem verða á lífi barnanna eftir 

skilnaðinn og hvernig staðið er að málum. Það sem getur haft hvað mest neikvæð áhrif 

eru; flutningar barna í annað húsnæði og jafnvel skóla, breytingar á efnahag 

fjölskyldunnar, minni samvistir barna við foreldið sem flytur út af heimilinu, deilur 

foreldra, stofnun stjúpfjölskyldu og skortur á foreldrasamvinnu. 

Til að draga úr neikvæðum áhrifum skilnaða á börn er mikilvægt að foreldrar 

haldi áfram að sinna foreldrahlutverkinu og vinni saman að málefnum sem snerta bæði 

hagsmuni og velferð barna sinna. Leggja þarf allan ágreining og deilumál til hliðar en 

það eykur á vanlíðan barna að verða vitni að eða dragast inn í vandamál foreldranna. 

Einn veigamesti þátturinn í því að draga úr neikvæðum áhrifum skilnaða á börn er að 

stuðla að góðri og reglulegri umgengni barnsins við umgengnisforeldri. Þegar þessum 

atriðum er fylgt eiga börn auðveldara með að aðlaga sig breyttum aðstæðum og eru 

fljótari að jafna sig eftir skilnað. 

Inngangur 

 

Skilnuðum hefur fjölgað töluvert í nútímasamfélögum undanfarna áratugi. Á Íslandi 

endar um það bil þriðja hvert hjónaband með skilnaði og þurfa um þúsund börn að 

upplifa skilnað foreldra sinna á hverju ári. Skilnaður er alltaf viðkvæmt ferli og erfið 

lífsreynsla fyrir alla sem að honum koma og getur haft djúpstæð áhrif á bæði foreldra og 

börn. Skilnaður hefur oft verið talinn með því erfiðara sem einstaklingur getur gengið í 

gegnum á ævinni og eitt mesta áfall sem hægt er að upplifa, á eftir dauðsfalli maka. 

Hafa ber í huga að skilnaður er aldrei val barnsins og ganga þar af leiðandi mörg börn í 

gegnum ákveðið kreppu- og sorgarferli þegar foreldrar þeirra skilja. Öll börn þurfa 

nauðsynlega á umönnun og athygli foreldra sinna að halda í gegnum skilnaðarferlið og 

eftir að skilnaði lýkur. Þau finna oft fyrir mikilli reiði, sorg og kvíða og mörg þeirra lifa 

lengi í voninni um að foreldrarnir taki saman aftur og allt verði eins og það var áður. 

Breytingar á efnahag fjölskyldunnar eru algengar eftir skilnað, búferlaflutningar tíðir og 

takmörkun á umgengni barns við foreldrið sem flytur út af heimilinu. Ekki auðveldar 

það barninu að takast á við aðstæðurnar ef foreldrarnir ganga fljótt í annað samband og 

nýr einstaklingur flytur inn á heimilið, jafnvel með barn eða börn. 

 Markmið þessarar ritgerðar er að svara eftirfarandi rannsóknarspurningum: 

„Hver eru neikvæð áhrif skilnaða á börn?“ og „hvernig geta foreldrar dregið úr 

þeim?“ Ritgerðin skiptist upp í níu kafla ásamt útdrætti, inngangi og lokaorðum. Fyrst 

verður fjallað um breytingar sem orðið hafa á fjölskylduforminu síðustu áratugi og 

skilnaði almennt. Því næst verður leitast við að skoða viðbrögð barna við skilnaði eftir 

aldri og breytingar sem verða á lífi þeirra í kjölfar skilnaðar. Fjallað verður um líðan og 

aðlögun barna eftir skilnað og samband þeirra við foreldra ásamt algengum áhrifum 

skilnaðar á börn. Þá er komið að umfjöllun um sameiginlega forsjá barna á Íslandi, 

stjúpfjölskyldur og nefndar verða nokkrar langtímarannsóknir sem gerðar hafa verið á 

áhrifum skilnaða á börn. Í síðasta kafla ritgerðarinnar verður bent á leiðir sem foreldrum 

eru færar til þess að draga úr neikvæðum áhrifum skilnaðar á börn sín. Að lokum verða 

helstu niðurstöður ritgerðarinnar dregnar saman í lokaorð. 

 

 

 



  

9 

1. Fjölskyldan og skilnaðir 

 

1.1. Hvað er fjölskylda? 

Fjölskyldan er afar mikilvægur þáttur í lífi hvers einstaklings. Erfitt getur reynst að 

skilgreina hugtakið fjölskylda sem eitthvert stöðugt og afmarkað fyrirbæri þar sem hún 

er stöðugt að breytast. Mjög góð og gagnleg lýsing á fjölskyldunni hljóðar svo: 

 

„Fjölskylda er hópur einstaklinga sem á sameiginlegt 

heimili þar sem þeir deila tómstundum, hvíld, tilfinningum, 

efnahag, ábyrgð og verkefnum. Meðlimirnir eru oftast 

fullorðnar manneskjur af báðum kynjum eða einstaklingur 

ásamt barni eða börnum (þeirra). Þau eru skuldbundin 

hvert öðru í siðferðilegri, gagnkvæmri hollustu“ (Sigrún 

Júlíusdóttir, 2001: 140). 

 

Fjölskyldan hefur breyst mikið samfara breytingum sem orðið hafa í þjóðfélaginu 

undanfarin ár og áratugi. Atvinnuhættir hafa breyst, konur fengið aukin réttindi og 

menntunarmöguleikar fólks eru nú mun meiri en áður. Segja má að fjölskyldan hafi 

skroppið saman þar sem einstaklingarnir eru nú mun færri í hverri fjölskyldu og eignast 

fólk færri börn nú en áður. Fjölskyldan hefur einnig fengið nýtt hlutverk þar sem hin 

hefðbundna verkaskipting er ekki lengur til staðar þar sem konur eru nú farnar að vinna 

utan heimilis líkt og karlar og að sama skapi eru karlar farnir að sinna heimilisstörfum 

(Benedikt Jóhannsson, 2004: 18-20; Sigrún Júlíusdóttir, 2001: 144-145).  

Algengasta fjölskylduformið er kjarnafjölskyldan sem inniheldur karl, konu og 

barn eða börn þeirra. Langflest hjón sem gengið hafa í gegnum skilnað kjósa að fara í 

sambúð aftur eða giftast og við það myndast þá svokölluð stjúpfjölskylda. Fjölskylda 

þarf þess vegna ekki endilega að samanstanda af blóðskyldum einstaklingum. 

Stjúpfjölskylda samanstendur af hjónum sem bæði eða annað þeirra hefur verið gift áður 

og átt barn eða börn úr fyrra hjónabandi (Sigrún Júlíusdóttir, 2001: 222-225). Meira 

verður fjallað um stjúpfjölskyldur síðar í ritgerðinni. 

1.2. Skilnaðir 

Hjón sem telja sig ekki geta haldið hjúskap áfram geta leitað til sýslumanns eða 

dómstóla og óskað eftir skilnaði að borði og sæng (Valgerður Katrín Jónsdóttir, 1994: 

150). Þá falla niður flest réttaráhrif hjónabandsins og að ári liðnu á hvor maki um sig 

rétt á lögskilnaði. Ef báðir aðilar eru sammála um lögskilnaðinn er möguleiki að fá hann 

sex mánuðum eftir umsókn um skilnað að borði og sæng. Þó er hægt að sækja um 

lögskilnað án þess að skilnaður að borði og sæng hafi verið veittur en skilyrðin fyrir því 

eru til dæmis samvistarslit hjóna, tvíkvæni, hjúskaparbrot og líkamsárás eða 

kynferðisbrot (Sýslumenn á Íslandi, 2013a). 

Einstaklingar sem ákveða að ganga í hjónaband gera það yfirleitt af alvöru og 

óska þess að hjónabandið muni endast ævilangt. Mjög sjaldgæft er að fólk gangi í 

hjónaband með það að markmiði að skilja enda er skilnaður oftast erfið lífsreynsla sem 

mjög fáir vilja ganga í gegnum. Þrátt fyrir það er skilnaður nú algengari en áður og talið 

er að þriðja hverju hjónabandi ljúki með skilnaði (Benedikt Jóhannsson, 2004: 11; 

Sigrún Júlíusdóttir o.fl., 2008: 6; Valgerður Katrín Jónsdóttir, 1994: 149).  

Skilnaður er oftast viðkvæmt ferli sem hefur áhrif á alla fjölskylduna og verður 

enn erfiðara og flóknara ef börn eru inni í myndinni. Margir foreldrar reyna þess vegna 

að láta hjónabandið ganga barnanna vegna en það er ekki alltaf besta leiðin því ef 

foreldrarnir eru óánægðir og óhamingjusamir þá upplifa börnin það oft á tíðum líka sem 

þá getur framkallað vanlíðan og kvíða. Í skilnaðarferlinu upplifir fólk gjarnan afar 

erfiðar og flóknar tilfinningar og mikinn sársauka. Skilnaðarferlið getur tekið langan 

tíma og mikilvægt er að hlúa vel að börnunum og veita þeim mikla hlýju og umhyggju. 

Í sumum tilfellum getur skilnaður þó haft jákvæð áhrif á börn. Vissulega er hann 

alltaf áfall fyrir þau og getur haft margar breytingar í för með sér sem þeim líkar ekki. 

En þegar hjónabandið hefur gengið illa í mörg ár, mikið um rifrildi og átök á milli 

foreldra og jafnvel ofbeldi þá getur skilnaður orðið ákveðinn léttir fyrir börnin. 

Rannsóknir hafa leitt í ljós að þegar mikil átök og erfiðleikar eru á heimilinu leiðir það 

til þess að börn verða hrædd, reið og glíma frekar við mikla vanlíðan og ýmsa 

hegðunarvanda (Amato og Cheadle, 2008: 1141). 

1.3. Tíðni skilnaða 

Um aldamótin 1900 lauk aðeins um 1% hjónabanda með skilnaði á Norðurlöndunum. 

Þegar leið á 20. öldina fór þeim að fjölga hægt og bítandi og er hlutfall skilnaða á 

Norðurlöndunum komið í um það bil 40% og um 50% í Bandaríkjunum. Á Íslandi náði 

skilnaðartíðnin hámarki upp úr 1990 en þá enduðu um 40% einstaklinga hjónaband sitt 

og stóð þessi tala í 40% nokkur ár í röð (Benedikt Jóhannsson, 2004: 13-14). 

 Til þess að átta sig betur á fjölgun skilnaða er gott að bera saman myndir 1 og 2. 

Mynd 1 sýnir fjölda hjónavígslna á Íslandi á árunum 1972 til 2011. Þar er hægt að sjá að 

fólk giftir sig alveg jafn oft og á árum áður svo það gefur auga leið að þegar horft er á 

mynd 2 að skilnuðum hefur fjölgað hægt og rólega á undanförnum árum og áratugum. 

Hér á landi ganga að meðaltali tæplega 1500 pör í hjónaband á hverju ári en samkvæmt 

mynd 1 þá eru hjónavígslur oftast vera á bilinu 1200-1700 talsins. Tíðni giftinga virðist 

þó hafa náð hámarki um síðustu aldamót en þá voru skráðar alls 1777 giftingar sem er 

langt yfir meðaltali (Hagstofa Íslands, 2014).  

 

  

 Mynd 1. Hjónavígslur á Íslandi á árunum 1972 til 2011. 

       (Heimild: Hagstofa Íslands, 2014). 

 

Á mynd 2 má sjá að á árinu 1952 hafa 477 pör endað hjúskap sinn á Íslandi. 

Árið 1968 var fjöldinn orðinn 728 pör og um 917 árið 1972. Alls slitu 1077 pör hjúskap 

á Íslandi árið 1980 og aðeins áratugi síðar, eða árið 1990, sýna tölur að skilnaðafjöldi á 

Íslandi var kominn í 1142. Um aldamótin 2000 voru alls skráðir 1225 hjónaskilnaðir á 

Íslandi og síðustu tölur sýna að alls 1271 par skildu árið 2011 (Hagstofa Íslands, 2014). 

Má því sjá að skilnuðum hefur fjölgað hægt og bítandi á undanförnum árum og 

áratugum en hafa þó haldist nokkuð stöðugir á síðustu þremur áratugum. 

 

  

 Mynd 2. Lok hjúskapar og skilnaðir að borði og sæng á Íslandi á árunum 1952 til 2011 

     (Heimild: Hagstofa Íslands, 2014) 

 

Fjöldi skilnaða gefur einnig til kynna að gífurlega mörg börn þurfa að ganga í 

gegnum skilnað eða sambúðarslit með foreldrum sínum og er talið að um 40% barna í 

heiminum munu koma til með að ganga í gegnum skilnað foreldra sinna áður en þau 

verða fullorðin (Amato, 2000: 1269).  

Á mynd 3 má sjá fjölda barna á Íslandi sem hafa þurft að upplifa lögskilnað eða 

sambúðarslit foreldra sinna á árunum 1991 til 2011, en aðeins annað hvert ár er sýnt á 

myndinni. Eins og myndin sýnir þá ganga mörg börn í gegnum sambúðarslit með 

foreldrum sínum Íslandi á hverju ári en þau eru að meðaltali um 720. Örlítið færri börn 

upplifa lögskilnað foreldra sinna eða um 530 börn að meðatali á ári (Hagstofa Íslands, 

2014). 

Mynd 3. Fjöldi barna úr sambúðarslitum og lögskilnuðum á Íslandi á árunum 1991 til 

2011. 

              (Heimild: Hagstofa Íslands, 2014) 

 

1.4. Ástæður skilnaða 

Líkt og áður hefur komið fram þá hefur skilnuðum fjölgað töluvert á Íslandi á 

undanförnum árum og áratugum og liggja þar ótal margar ástæður að baki. Hjón telja 

sig oft ekki ráða við álagið og streituna sem fylgir því að vera í hjónabandi, mikið 

ósamræmi er í hjónabandinu, ástríðan hefur minnkað eða hamingjan horfið. Rannsókn 

sem framkvæmd var í Bandaríkjunum á rúmlega 200 einstaklingum sem höfðu sjálfir 

skilið við maka sinn leiddi í ljós að helstu ástæður fyrir skilnuðunum voru framhjáhald 

eða að viðkomandi einstaklingar pössuðu ekki lengur saman (Álfheiður Steinþórsdóttir 

og Guðfinna Eydal, 2007: 190-192). 

 Aðrar ástæður fyrir aukinni tíðni skilnaða geta verið þær að samfara aukinni 

einstaklingshyggju á Vesturlöndum þá er fólk ekki lengur eins bundið öðrum, það er 

orðið sjálfmiðaðra og getur komist af án þess að vera of háð öðrum. Það gerir jafnframt 

meiri kröfur til sambandsins um að það þurfi að uppfylla bæði persónulegar og sálrænar 

þarfir. Aukið fjárhagslegt sjálfstæði kvenna á síðustu áratugum er oft talinn vera stór 

þáttur í fjölgun skilnaða, fólk þarf ekki lengur hjónaband til að komast af fjárhagslega 

og á því auðveldara nú en áður að koma sér úr sambandinu ef þeim finnst þörfum þeirra 

ekki vera fullnægt. Oft á tíðum gerir fólk sér ekki nægjanlega vel grein fyrir því að 

hjónaband er vinna og krefst mikillar samvinnu. Síðast en ekki síst má nefna að afstaða 

til skilnaða hefur breyst gífurlega á undanförnum árum og fólk telur það almennt vera 

betra að slíta slæmu sambandi en að halda því áfram, sérstaklega ef börn eru með í 

spilinu (Álfheiður Steinþórsdóttir og Guðfinna Eydal, 2007: 192-194).  

 

 

2. Viðbrögð barna við skilnaði 

 

Viðbrögð barna við skilnaði geta verið ólík enda eru þau háð aðstæðum hverju sinni og 

þroska hvers barns. Í bókinni Börn og skilnaður skiptir höfundurinn Benedikt 

Jóhannsson (2004) viðbrögðum barna við skilnaði foreldra niður í fjóra mismunandi 

flokka. Nú verður greint stuttlega frá hverju skeiði fyrir sig með flokkun Benedikts til 

hliðsjónar. 

 

2.1. Fjögur mismunandi skeið í viðbrögðum barna við skilnaði 

Fyrsta skeiðið í viðbrögðum barna við skilnaði foreldra kallar Benedikt Vitneskja – 

áfall. Þetta skeið hefst í rauninni um leið og barninu er greint frá skilnaðinum. Það 

upplifir fréttirnar sem nokkurs konar áfall og geta viðbrögðin verið afar sterk, til dæmis 

sár grátur, mikil reiði og því finnst eins og það sé aleitt og yfirgefið. Barnið verður 

væntanlega fyrir meira áfalli ef skilnaðinn bar brátt að og kemur því algjörlega á óvart 

(Benedikt Jóhannsson, 2004: 33; Lee, 2002: 676-677). 

Annað skeiðið nefnir hann Ýtt til hliðar. Þá afneitar barnið hálfpartinn 

skilnaðinum og reynir að ýta honum eins mikið frá sér og mögulegt er og hugsa sem 

minnst um hann. Það reynir að dreifa huganum og forðast deilur og átök foreldranna 

eins og heitan eldinn og snýr sér meira að sínu daglega lífi, til dæmis námi eða íþróttum. 

 Á þriðja skeiðinu, sem Benedikt nefnir Úrvinnsla tilfinninga – depurð reynir 

barnið að vinna úr öllum erfiðum tilfinningum sem fylgja skilnaðinum. Mikilvægt er að 

foreldrarnir leggi sig fram í að aðstoða barnið, styðja vel við bakið á því og sýna enn 

meiri umhyggju en vanalega. Þegar barnið er komið á þetta skeið hefur það yfirleitt 

komist í gegnum mestu reiðina en tekur nú við gífurleg sorg. Sorgin getur leitt til þess 

að það loki sig af tilfinningalega og dragi sig í hlé félagslega. Mikill söknuður vaknar 

hjá barninu, það saknar ákaft þess foreldris sem það býr ekki hjá og getur söknuðurinn 

varað lengi ef það hefur takmarkaða umgengni við foreldrið. Kvíði og öryggisleysi 

einkennir líðan barnsins á þessu tímabili og ótti við að foreldrarnir yfirgefi það. Mikil 

reiði getur blossað upp aftur og aftur, einkum reiði í garð foreldranna vegna sársaukans 

sem þeir leggja á barnið með skilnaðinum. Stofnun nýrra ástarsambanda foreldranna 

eykur enn á reiðina og því mikilvægt að bíða með það þangað til barnið hefur náð sér 

tiltölulega á strik eftir skilnað. Mikil þörf er á að barnið fái vitneskju um að þessar 

tilfinningar eiga allar rétt á sér við þessar aðstæður og að foreldrarnir veiti því þá 

huggun í sorginni sem það þarf á að halda (Benedikt Jóhannsson, 2004: 34-35). 

Á fjórða og síðasta skeiðinu, Sátt – aðlögun hefur barnið tiltölulega náð að sætta 

sig við skilnaðinn og hefur jafnframt náð að laga sig að þeim breytingum sem fylgdu 

skilnaðinum. Það er þó ekki fyllilega komið yfir skilnaðinn fyrr en það hættir að þrá að 

foreldrarnir taki saman aftur og vona að allt verði eins og það var, en sú þrá getur búið 

lengi með barninu (Benedikt Jóhannsson, 2004: 35). 

 

2.2. Aldurstengd viðbrögð barna við skilnaði 

Eins og áður hefur komið fram þá bregðast börn ólíkt við skilnaði eftir aldri og þroska 

og því ómögulegt að segja til um á hvaða aldri þau eru viðkæmust fyrir skilnaði. Farið 

verður nú stuttlega í flokkun Benedikts Jóhannssonar (2004) úr bókinni Börn og 

skilnaður, en þar skiptir hann viðbrögðum barna við skilnaði niður í fimm flokka eftir 

aldri. 

 

2.2.1. Börn undir tveggja ára aldri: 

Það gefur auga leið að börn undir tveggja ára aldri hafa ekki öðlast nægilegan þroska 

sem þarf til þess að átta sig á skilnaðinum. Samt sem áður geta þau fundið fyrir vanlíðan 

foreldranna og orðið döpur þegar annað foreldrið hverfur skyndilega af heimilinu og 

fara gjarnan að „leita að“ því. Þau hafa engar forsendur til að gera sér grein fyrir því 

hvað er að gerast en sýna viðbrögð við streitu og spennu, gráta mikið, glíma við miklar 

svefntruflanir og lystarleysi. Því er afar mikilvægt að hlúa vel að yngstu börnunum og 

veita þeim alla þá umhyggju og hlýju sem unnt er. Ef foreldrinu sem annast barnið líður 

illa þá getur það oft ekki hugsað eins vel um barnið og það er vant að gera. Þess vegna 

þurfa báðir foreldrar að reyna að hafa hemil á vanlíðan sinni í návist barnsins, þar sem 

líðan þess byggist mikið á líðan þeirra sem annast það (Benedikt Jóhannsson, 2004: 36; 

Álfheiður Steinþórsdóttir og Guðfinna Eydal, 2007: 224). 

2.2.2. Börn á leikskólaaldri (2-5 ára): 

Börn á leikskólaaldri fara oft í tilfinningalegt uppnám eftir skilnað foreldra. Kvíði og 

vansæld eru algengar tilfinningar sem börnin finna fyrir eftir skilnaðinn. Þroski til að tjá 

tilfinningar til fulls er ekki til staðar hjá svo ungum börnum og sýna þau því líðan sína í 

hegðun. Þau eiga það til að hanga mikið í foreldrunum og geta varla án þeirra verið, 

gráta og suða eða draga sig algerlega tilbaka í depurð. Martraðir eru tíðar hjá 

leikskólabörnum og þau verða oft hrædd um að missa hitt foreldrið frá sér líka. Hegðun 

getur breyst skyndilega, mörg börn fara aftur í þroska og taka ómeðvitað upp 

smábarnahegðun aftur til þess að fá meiri athygli frá foreldrunum. Þau geta orðið erfið í 

skapi og tekið ofsaleg skapköst sem bitnar þá aðallega á foreldrinu sem barnið býr hjá 

og systkinum þess (Benedikt Jóhannsson, 2004: 36-38; Sigrún Júlíusdóttir og Sólveig 

Sigurðardóttir, 2013: 27-28).  

Leikskólabörn sýna oft merki um óöryggi og hræðslu. Þau miða flest við eigin 

persónu og eiga mjög erfitt með að skilja atburði í umhverfi sínu án þess að tengja þá 

við eigin hegðan og líðan. Þeim hættir þá til að kenna sjálfum sér um skilnaðinn, að þau 

hafi til dæmis verið of óþekk við foreldrana (Álfheiður Steinþórsdóttir og Guðfinna 

Eydal, 2007: 224). Rannsóknarniðurstöður sem Healy, Stewart og Copeland fengu úr 

rannsókn sinni árið 1993 sýna að um þriðjungur barna fundu fyrir þeirri tilfinningu að 

skilnaðurinn væri þeim að kenna. Börn sem hafa þessa hugsun og sektarkennd líður 

mun verr andlega og eiga erfiðara með að aðlaga sig skilnaðinum en önnur börn sem 

trúa því að skilnaðurinn hafi ekkert með þau að gera (Amato, 2000: 1281). 

Drengir á leikskólaaldri verða frekar órólegir og hávaðasamir á meðan stúlkurnar 

reyna að hegða sér vel, vera til fyrirmyndar og leggja ofuráherslu á að vera snyrtilegar 

til að ganga í augun á foreldrunum. Mikilvægt er að útskýra vel fyrir börnum á þessum 

aldri að skilnaðurinn sé engan veginn þeirra sök. Líkt og öll börn þarfnast þau mikillar 

umhyggju og nauðsynlegt er að sannfæra þau um að þau séu ennþá jafnmikið elskuð og 

áður, þrátt fyrir að foreldrarnir séu ekki ástfangnir lengur. Ef þessum atriðum er fylgt 

eftir eiga leikskólabörn frekar auðvelt með að aðlaga sig breyttum aðstæðum þegar 

stöðugleiki og öryggi hefur myndast í lífi þeirra og fjölskyldunnar (Benedikt 

Jóhannsson, 2004: 36-38). 

2.2.3. Börn að byrja í skóla (6-8 ára): 

Börn á aldrinum sex til átta ára hafa nokkurn veginn mótað hugmyndir sínar um 

fjölskyldu sína og er hún þeim afar mikilvæg. Þegar fjölskyldan sundrast getur það 

auðveldlega valdið yfirgripsmiklum kvíða og þau geta átt í miklum erfiðleikum með að 

sætta sig við aðstæður. Skilnaðurinn er þeim mjög erfiður, sérstaklega drengjum á 

þessum aldri, sem eru viðkvæmir fyrir því að missa tengsl við föður sinn. Börnin 

upplifa gífurlega sorg og þurfa því verulega á foreldrum sínum að halda og hafa mikla 

þörf fyrir að gráta einkum vegna þess að þau sakna foreldrisins sem flytur í burtu. Þau 

geta orðið mjög reið því foreldri, þeim finnst það hafa yfirgefið sig, en láta þó reiðina 

bitna á því foreldri sem annast þau. Þau dreymir um að foreldrarnir taki saman aftur og 

reyna allt sem í valdi þeirra býr til að koma þeim saman en fyllast svo sektarkennd 

þegar það tekst ekki (Benedikt Jóhannsson, 2004: 38-39).  

Sálræn vanlíðan getur birst í ýmsum líkamlegum einkennum hjá börnum á 

þessum aldri eins og höfuð- og magaverk, í svefntruflunum og hegðunarerfiðleikum. 

Þau fá oft aðskilnaðarkvíða og vilja ekki fara frá foreldrum sínum, líklega vegna 

hræðslu um að missa þau frá sér eftir að annað foreldri þeirra flutti í burtu „frá þeim“ 

(Álfheiður Steinþórsdóttir og Guðfinna Eydal, 2007: 224-225). 

 

2.2.4. Börn á aldrinum 9-12 ára: 

Mikil sorg og reiði eru sterkar og tíðar tilfinningar barna á þessum aldri, sérstaklega 

gagnvart foreldrinu sem átti frumkvæði að skilnaðinum. Þau geta áttað sig betur á 

aðstæðunum en yngri börnin og horfst í augu við það að þau fá engu ráðið um ákvörðun 

foreldranna að skilja. Sum börn draga sig út úr erfiðleikunum heima fyrir og leita meira 

á náðir vina og kunningja því þau eru orðin þreytt á ástandinu á heimilinu og vilja reyna 

að dreifa huganum. Mörg börn sökkva sér í áhugamál sín til að gleyma sársaukanum 

sem skilnaðinum fylgir. Merkilegt er að námsárangur um helminga þessara barna dalar í 

skilnaðarferlinu. Einbeitingarskortur er oft mikill hjá þessum börnum enda vanlíðan oft 

mjög mikil og þau þá með hugann við allt annað en námið (Benedikt Jóhannsson, 2004: 

39-41).  

Börn á þessum aldri eru gjörn á að taka mikla ábyrgð á líðan foreldranna og geta 

tekið það mjög nærri sér ef foreldrunum líður illa. Rannsóknir sýna að börn sem búa hjá 

foreldri sem glímir við mikla vanlíðan eftir skilnað eru í enn meiri hættu á að glíma við 

tilfinningalega-, félagslega- og námserfiðleika en önnur skilnaðarbörn fimm árum eftir 

skilnað. Því reyna mörg þeirra allt sem þau geta til að láta foreldranna taka saman aftur 

og eru tilbúin að leggja mikið á sig til að láta það takast (Sigrún Júlíusdóttir, 2001: 41; 

Álfheiður Steinþórsdóttir og Guðfinna Eydal, 2007: 225). 

 

2.2.5. Unglingsárin: 

Unglingar taka skilnaði foreldra á afar mismunandi hátt en þeir upplifa hann yfirleitt 

sem mikið áfall. Gott er að undirbúa unglinginn aðeins undir skilnaðinn, segja honum 

frá erfiðleikum foreldranna svo skilnaðurinn birtist honum síður sem áfall. Fyrir utan 

skilnaðinn þá eru unglingar að takast á við breytingar sem fylgja gelgjuskeiðinu og 

margir í andlegu og líkamlegu ójafnvægi. Skilnaðurinn getur vel aukið á ójafnvægi 

þeirra sem sýnir sig í mikilli depurð og hegðunarvandamál geta verið algeng á þessum 

tíma. Þeir fyllast oft gífulegri reiði og sektarkennd því mörgum finnst skilnaðurinn vera 

sér að kenna eða að þeir hefðu getað gert eitthvað til að hindra þessa ákvörðun 

foreldranna. Algengt er að unglingar leiti til vina í miklum mæli til að draga sig sem 

mest út úr fjölskyldulífinu á meðan skilnaðarferlið er í gangi. Sumir draga sig algerlega 

í hlé og glíma þá við einmanaleika, depurð, svefn- og einbeitingarskort og jafnvel 

sjálfsvígshugsanir. Einnig er algengt að unglingar kvarti undan líkamlegri vanlíðan sem 

fyrstu viðbrögð við skilnaði foreldra sinna (Benedikt Jóhannsson, 2004: 41-43). 

Unglingar eiga það til að blandast inn í deilur foreldranna og taka þá afstöðu 

með öðru þeirra og vilja yfirleitt búa hjá því. Afar mikilvægt er að setja unglingana ekki 

of mikið inn í deilumál foreldranna og alls ekki að gera þá að áheyrendum eða 

stuðningsaðilum (Sigrún Júlíusdóttir og Sólveig Sigurðardóttir, 2013: 27). 

Stálpaðir unglingar standa þó skilnaðinn betur af sér en yngri börn, þeir eru 

sjálfstæðari og geta áfram haldið góðu sambandi við fjölskyldumeðlimi þess foreldris 

sem flytur út af heimilinu og þurfa ekki eins mikið á aðhlynningu foreldranna að halda. 

Sumir unglingar geta tekið ákveðinn þroskakipp og jafnvel farið að haga sér eins og 

fullorðnir einstaklingar því þeim er oft ýtt út í sjálfstæði sem þeir eru ekki tilbúnir að 

ráða við á sama tíma og þeir eru að heyja eigin sjálfstæðisbaráttu. Sorg og söknuður er 

oft geysilega sár og birtist í ýmsum myndum hjá unglingum. Sumir festast í reiði og 

biturleika en aðrir komast hægt og rólega yfir þessi viðbrögð með auknum þroska og 

sjálfstæði (Benedikt Jóhannsson, 2004: 41-43; Álfheiður Steinþórsdóttir og Guðfinna 

Eydal, 2007: 225). 

Unglingar eiga oft verulega erfitt með að sætta sig við ef foreldrarnir fara of 

fljótt „út á lífið“ eftir skilnaðinn og eru viðkvæmir fyrir því ef framhjáhald hefur verið 

hluti af skilnaðarferlinu. Eins og niðurstöður einnar rannsóknar sýna þá höfðu um 80% 

foreldra byrjað í öðru sambandi aðeins ári eftir skilnaðinn og um helmingur þeirra 

sagðist vera í ástarsambandi sem þau tækju alvarlega. Flest börn og unglingar telja það 

vera mikið álag fyrir þau sjálf þegar foreldrarnir stofna til nýs ástarsambands stuttu eftir 

skilnað foreldra þeirra. Langtímarannsóknir leiða í ljós að foreldrar, sérstaklega feður, 

sem ganga í annað hjónaband innan árs eftir skilnað eiga frekar á hættu að eiga í 

neikvæðu sambandi við börn sín en þeir sem stofna til nýs hjónabands til dæmis þremur 

eða fimm árum eftir skilnað (Kelly, 2006: 43). Það má því segja að þrátt fyrir aldur og 

þroska og aukið sjálfstæði unglinga eru þeir í mikilli þörf fyrir stuðning og umhyggju 

frá báðum foreldrum bæði í skilnaðaferlinu sem og eftir skilnaðinn (Benedikt 

Jóhannsson, 2004: 41-43). 

 

 

3. Sorgarferlið 

 

Við skilnað þurfa fjölskyldumeðlimir að horfast í augu við að hafa misst það góða sem 

einu sinni var (Benedikt Jóhannsson, 2004: 23). Skilnaðarbörn ganga í gegnum ákveðið 

sorgarferli þar sem þau upplifa mikinn missi þegar annað foreldrið flytur í burtu. 

Sorgarferlinu má líkja við ferlið sem börn ganga í gegnum ef þau missa náin ættingja, til 

dæmis foreldri eða systkini. Ferlið er þá sú leið sem börnin fara í gegnum þegar þau 

glíma við sorgina og til að laga sig að breyttum aðstæðum eftir skilnaðinn (Sigurður 

Pálsson, 1998: 27). 

Þegar foreldrar skilja flytur annað þeirra út af heimilinu sem veldur því að barnið 

finnur fyrir miklum missi, öryggisleysi og kvíða. Kvíði fyrir því að nú verði ekki 

hugsað vel um það eins og áður og algengt er að það fyllist ótta við að missa hitt 

foreldrið frá sér líka. Ef skilnaðinn bar brátt að garði getur barnið orðið mjög viðbrigðið. 

Það er sífellt á verði sem veldur mikilli spennu sem getur leitt til líkamlegra einkenna 

líkt og maga- og höfuðverkjar. En skilnaðarbörn finna oft fyrir ýmsum líkamlegum 

einkennum stuttu eftir skilnað sem er fyllilega eðlilegt þegar um svo mikla andlega 

vanlíðan er að ræða. Allt hefur þetta áhrif á einbeitingu og árangur í skóla. Líklegra er 

að skilnaður komi yngri börnum á óvart sem veldur þeim þá töluverðum kvíða því þau 

ná ekki að undirbúa sig undir skilnaðinn eins og eldri börnin (Sigurður Pálsson, 1998: 

27-29; Amato, 2000: 1277-1282). 

Ekki er óalgengt að börn sem upplifað hafa mikinn missi eigi erfitt með svefn. 

Þau dreymir oft illa og verða smeyk við að fara að sofa vegna ótta við að fá martraðir. 

Ástæðan fyrir svefnerfiðleikunum getur einnig verið sú að þegar börnin eru komin upp í 

rúm og reyna að sofna fara oft hugsanir af stað um það sem gerst hefur (Sigurður 

Pálsson, 1998: 29-30). 

Barnið getur einnig fundið fyrir mikilli depurð og leiða því það saknar þess að 

hafa ekki báða foreldrana hjá sér líkt og áður. Oft hittir barnið foreldrið mjög sjaldan 

sem flutti í burtu svo samverustundirnar minnka skyndilega og erfitt verður fyrir það að 

sjá önnur börn gleðjast með sínum foreldrum. Mörg skilnaðarbörn gráta mikið á meðan 

á þessu ferli stendur og mikilvægt er að leyfa þeim að gráta eins og þau hafa þörf fyrir 

og veita þeim mikla umhyggju og hlýju (Sigrún Júlíusdóttir, 2001: 38-39). 

Reiði er oft stór hluti tilfinninga sem skilnaðarbörn finna fyrir stuttu eftir skilnað 

en þau upplifa reiðina sem afleiðingu af hjálpar- og vonleysi. Reiðin getur brotist út í 

öskrum, andmælum og ofbeldi sem beinast gegn þeim sem annast þau. Reiðiköstin bitna 

þá gjarnan á foreldrinu sem þau búa hjá eða þau láta reiðina bitna á þeim sjálfum og 

kenna sér um skilnaðinn. Að finna fyrir reiði er vissulega heilbrigt en börnin þurfa að 

læra að stjórna henni svo hún skaði hvorki þau sjálf né aðra sem í kringum þau eru. 

Þegar barnið er mjög reitt er það yfirleitt í mikilli afneitun varðandi skilnaðinn og óskar 

sér meira en nokkurs annars að foreldrarnir taki saman aftur. Mikilvægt er að foreldrar 

og fjölskyldan öll mæti reiði barnsins með umburðarlyndi og hlýju (Sigurður Pálsson, 

1998: 34-36; Benedikt Jóhannsson, 2004: 34). 

Rannsóknir sýna að skilnaðarbörn eiga oft í erfiðleikum með nám stuttu eftir 

skilnað enda hafa þau litla sem enga einbeitingu þegar allt er á hvolfi í lífi þeirra og 

fjölskyldan í algjörri upplausn. Hugur barns sem er að upplifa skilnað foreldra er 

augljóslega bundinn við allt tengt skilnaðinum sem reynir svo gífurlega á orkuna að lítið 

verður eftir til annars (Benedikt Jóhannsson, 2004: 40). 

4. Áhrif skilnaða á börn 

 

Mikilvægt er að hafa í huga að skilnaður er aldrei einangraður atburður heldur á hann 

sér stað í ákveðnu félagslegu samhengi og eru því áhrif hans á börn háð ýmsum þáttum í 

lífi þeirra (Benedikt Jóhannsson, 2004: 50). Aðstæður barna eru mismunandi sem og 

fjölskyldur þeirra sem gerir það að verkum að enginn skilnaður er eins. Áhrifin geta því 

orðið mjög ólík fyrir hvert og eitt barn. Hér verður fjallað um aðlögun og líðan barna 

eftir skilnað og hver langtímaáhrif skilnaðar geta verið á börn. 

 

4.1. Aðlögun og líðan barna eftir skilnað 

Líkt og komið hefur fram áður geta viðbrögð barna við skilnaði verið mjög mismunandi 

eftir aldri þeirra og þroska. Skilnaður er talsvert mikið áfall fyrir börn og kallar fram 

erfið kreppu- og sorgarviðbrögð hjá þeim. Í skilnaðarferlinu er barnið oft í miklu 

andlegu, líkamlegu og tilfinninlegalegu ójafnvægi, finnur fyrir miklum kvíða og sorg og 

jafnvel þunglyndi. Börn, sérstaklega þau sem yngri eru, geta orðið kvíðin og hrædd um 

að vera yfirgefin og missa alfarið það foreldri sem flytur út af heimilinu (Sigrún 

Júlíusdóttir, 2001: 38-39).  

 Börn geta fundið fyrir miklu álagi þegar foreldrarnir ganga í gegnum skilnað og 

eftir að honum lýkur. Í mörgum tilfellum tekur lífið heljarinnar breytingum á einni 

ögurstundu, annað foreldrið flytur út af heimilinu og getur barnið þurft að flytja úr sínu 

íbúðahverfi. Þar af leiðandi getur barnið einnig þurft að skipta um skóla og missir þá 

jafnvel samband við vinina sem bjuggu í gamla hverfinu. Allar þessar stóru og 

veigamiklu breytingar í lífi barnsins geta auðveldlega komið því í uppnám. Efnahagur 

fjölskyldunnar á það einnig til að breytast skyndilega þegar faðirinn, í flestum tilfellum, 

flytur út af heimilinu og fjölskyldan þarf þá oft á tíðum að flytja í annað húsnæði 

(Amato, 2000: 1280; Sigrún Júlíusdóttir, 2009: 120). Í rannsókninni Ungmenni og 

ættartengsl kom í ljós að 40% ungmennanna fluttu í annað húsnæði eftir skilnað 

foreldra sinna og þá frekar í minna húsnæði og þurftu um 15% þeirra að skipta um skóla 

(Sigrún Júlíusdóttir o.fl., 2008: 36). 

Talið er að flest skilnaðarbörn ættu að venjast og aðlagast aðstæðunum eftir 

skilnað á einu til þremur árum. Það fer þó alltaf eftir aldri og þroska barnsins og hvernig 

staðið var að skilnaðinum. Deilur og átök foreldra skipta þá miklu máli hversu fljót börn 

eru að aðlaga sig breyttum aðstæðum og það sem meira er, ná að sætta sig við 

breytingarnar. Það er því mikið undir foreldrunum komið hve vel börnin ná að jafna sig 

á skilnaðinum (Benedikt Jóhannsson, 2004: 50). 

 

4.3. Algeng áhrif skilnaða 

Skilnaðarbörn eru líklegri til að lifa við lægri efnahagsleg kjör en önnur börn en fram 

kemur í rannsókninni Ungmenni og ættartengsl að um 81% ungmenna sögðu að 

efnahagur fjölskyldunnar hefði þrengst eftir skilnað foreldra (Sigrún Júlísdóttir o.fl., 

2008: 37). Þau fara einnig síður í háskóla og hafa þar af leiðandi lægri tekjur en aðrir í 

framtíðinni (Amato, 2000). Börn sem eiga fráskilda foreldra eru líklegri til að eiga sjálf í 

vandræðum með að mynda náin sambönd þegar þau verða eldri og eru hjónabönd þeirra 

líklegri til að enda með skilnaði. Ástæðan getur verið sú að einstaklingarnir eru smeykir 

og óöruggir um að skuldbinda sig því þeir vilja ekki lenda sjálfir í skilnaði (Amato, 

2000: 1279; Benedikt Jóhannsson, 2004: 54). 

 Í rannsókninni Ungmenni og ættartengsl kom fram að ungmennin sem reynt 

höfðu skilnað foreldra sinna voru líklegri til þess að fara snemma út á vinnumarkaðinn 

og unnu meira en börn sem ekki höfðu reynslu af skilnaði foreldra. Ennfremur sögðu 

67% skilnaðarbarna í rannsókninni Ungmenni og ættartengsl að vinna með skóla hafi 

aukist í kjölfar skilnaðar foreldra. Rannsóknarniðurstöðurnar leiða einnig í ljós að börn 

fráskilinna foreldra greiða frekar fyrir uppihald sitt en önnur börn og er skýringin 

líklega sú að við skilnað foreldra hafa þau minni möguleika á fjárhagslegri aðstoð frá 

foreldrum eða þau eru einfaldlega sjálfstæðari og taka fyrr ábyrgð á eigin lífi (Sigrún 

Júlíusdóttir o.fl., 2008: 37-38) 

Niðurstöðum alþjóðlegra skilnaðarrannsókna ber saman um að börn sem hafa 

upplifað skilnað foreldra sinna eru líklegri en önnur börn til að glíma við tilfinningalega 

erfiðleika, eiga í náms- og félagslegum erfiðleikum og verða fyrir einelti. Þau leiðast 

jafnframt frekar út í neyslu fíkniefna eða sýna einhvers konar frávikshegðun. Þessir 

áhættuþættir virðast birtast hjá þessum börnum einkum vegna skertra eða truflaðra 

samskipta við foreldra, aukinnar ábyrgðar, rofinna tengsla við ættmenni og mikillar 

röskunnar á ytri högum barnsins, m.a. hvað snertir skóla, búsetu og lífskjör foreldris 

sem þau búa hjá (Sigrún Júlíusdóttir o.fl., 2008; Kelly, 2006: 35-52). 

Rannsóknir sýna einnig að það sé ekki beint skilnaðurinn sjálfur sem kallar fram 

þessi neikvæðu áhrif á börnin, heldur séu það deilur foreldranna. Það fer illa með þau ef 



  

23 

deilur, rifrildi og ósamkomulag milli foreldrana heldur áfram eftir skilnaðinn og þess 

vegna skiptir það miklu máli fyrir líðan barnsins hvernig foreldrar standa að honum 

(Sigrún Júlíusdóttir, 2001: 38; Álfheiður Steinþórsdóttir og Guðfinna Eydal, 2007: 219). 

Í bandarískri rannsókn kemur fram að í um 50% tilvika eiga foreldrar erfitt með að hafa 

friðsamleg samskipti eftir skilnað. Mikilvægt er að foreldrar haldi börnunum sem mest 

frá öllum rifrildum og málum sem tengjast skilnaðinum því verða þau vitni að slíkum 

árekstrum skapar það gífurlega vanlíðan hjá þeim og þeim er hætt við að eiga í 

hegðunarvanda eða sýna ýmis líkamleg einkenni um vanlíðan. Ekki má gleyma að 

foreldrar eru fyrirmyndir barnanna og þau líta upp til þeirra í einu og öllu. Eigi foreldrar 

erfitt með að leysa sín deilumál á góðan hátt er vissulega erfitt fyrir barnið að læra það 

af foreldrunum (Benedikt Jóhannsson, 2004: 55-56). Það skiptir því höfuðmáli að 

foreldrar vinni vel saman og styðji við bak hvors annars þegar kemur að uppeldi 

barnsins og reyni eftir bestu getu að eiga friðsamleg samskipti. 

 

 

5. Samband barna við foreldra eftir skilnað 

 

Þegar foreldrar ákveða að enda samband sitt er nauðsynlegt að þeir haldi áfram að sinna 

foreldrahlutverkinu eins vel og þeir mögulega geta og vinni saman að uppeldi barna 

sinna. Í þessum kafla verður fjallað um umgengni og samband barns við það foreldri 

sem það á ekki fasta búsetu hjá. 

 

5.1. Umgengni barns við foreldrið sem það býr ekki hjá 

Með umgengni er átt við fyrirkomulag samvista barns við það foreldri sem það býr ekki 

hjá (Sigrún Júlíusdóttir og Sólveig Sigurðardóttir, 2013: 24). Í barnalögum nr.76/2003 

kemur fram að barn eigi rétt á að umgangast með reglubundnum hætti það foreldri sem 

það býr ekki hjá. Með umgengni er til dæmis átt við samveru barns við foreldri sitt og 

regluleg samskipti. Foreldri sem barnið býr ekki hjá ber einnig skylda til að rækja 

umgengni og samneyti við barn sitt. Við skilnað deila foreldrar oft um hina ýmsu hluti 

og geta átt erfitt með að ná sáttum varðandi umgengni. Í aðstæðum sem þessum eiga 

foreldrar til að missa sjónar á því sem skiptir mestu máli, hagsmunum barnsins. Ef 

foreldrar geta ekki komist að samkomulagi um umgengni tekur sýslumaður ákvörðun 

um hana með hagsmuni barnsins að leiðarljósi (Barnalög nr.76/2003). 

Eftir skilnað verða oft töluverðar breytingar á sambandi barns við það foreldri 

sem flytur í burtu. Í langflestum tilvikum er það faðirinn sem yfirgefur heimilið. Þetta er 

ein af stóru ef ekki stærstu breytingunum sem verða á lífi barnsins, að missa skyndilega 

möguleikann á að hafa föðurinn til staðar daglega eins og fyrir skilnaðinn. Rannsóknir 

sýna að eftir skilnað fá börn almennt minni umgengni við það foreldri sem flutti af 

heimilinu. Afar misjafnt er hvernig samband þróast á milli föðurs og barns, en það er í 

raun allt undir föðurnum komið hversu mikið samband hann vill hafa við barnið. Lítil 

umgengni og samband barns við föður eftir skilnað getur gert skilnaðarferlið enn 

erfiðara fyrir barnið og jafnvel talin sárari lífsreynsla en sjálfur skilnaðurinn. Börn sem 

eiga gott samband við föður sinn eftir skilnað eiga auðveldara með að ganga í gegnum 

allt skilnaðarferlið og allar þær neikvæðu og erfiðu tilfinningar sem því fylgir. Feður eru 

mun líklegri til þess að halda góðu sambandi við börn eftir skilnað ef þeir geta átt í 

friðsamlegum samskiptum við móðurina en það er því miður ekki alltaf svo (Benedikt 

Jóhannsson, 2004: 57-59; Kelly, 2006: 44-46). 

 Aðrar rannsóknir leiða í ljós að börn sem búa jafnt til skiptis hjá báðum 

foreldrum búa almennt við betri lífsgæði og meiri vellíðan en önnur skilnaðarbörn og er 

ástæðan talin vera sú að þau hafa meiri samskipti og njóta meiri samveru með föður 

sínum (Ársæll M. Arnarsson og Þóroddur Bjarnason, 2008: 155). Hins vegar mælir flest 

fagfólk með því að barn eigi aðal samastað hjá öðru foreldrinu því það getur ýtt undir 

öryggisleysi þess að vera sífellt að flytja á milli heimila foreldranna (Benedikt 

Jóhannsson, 2004: 59; Sigrún Júlíusdóttir og Nanna K. Sigurðardóttir, 2000: 25). 

Foreldrar sem velja þessa leið ættu hins vegar að varast að einbeita sér óþarflega mikið 

að barninu þá viku sem það er hjá þeim. Barninu er ekki hollt að upplifa hálfgerð jól eða 

páska til skiptis, eina vikuna hjá móður og hina hjá föður (Sigrún Júlíusdóttir, 2014). 

Erlendar rannsóknir benda til þess að umgengni barns við foreldrið sem flytur í 

burtu eigi ekki að byggjast einungis á samverustundum aðra hverja helgi heldur á 

góðum og reglulegum samvistum en stór meirihluti barna óskar þess að hafa meira 

samband við það foreldri sem þau hafa ekki fasta búsetu hjá. Yngri börn þrá oft meiri 

samskipti við föður sinn en þau hafa, þá sérstaklega drengir. Regluleg umgengni og góð 

samskipti við föður ýtir undir vellíðan, jákvæða sjálfsmynd, góða hegðun og betri 

árangur í skóla einkum hjá drengjum (Kelly, 2006: 44-46). Skortur á samskiptum við 

föður getur vakið bæði sterkar og erfiðar tilfinningar hjá börnum, svo sem 

höfnunartilfinningu, mikinn söknuð og sorg, reiði og jafnvel þunglyndi. Þeim gengur 

verr í skóla og glíma frekar við hegðunarerfiðleika en börn sem hafa reglulegt samband 

við föður sinn. Föðurskorturinn ýtir einnig undir óöryggi hjá drengjum í hlutverki sínu 

sem karlmenn og feður. Stúlkurnar eiga þá oft í erfiðleikum með að treysta karlmönnum 

yfir höfuð (Benedikt Jóhannsson, 2004: 57-58). Samband foreldra eftir skilnað hefur því 

geysileg áhrif á barnið og mikilvægt að foreldrar geti átt í góðu sambandi barnsins 

vegna. Í því samhengi er jafnframt afar mikilvægt að foreldrar tali aldrei illa um hitt 

foreldrið við barnið (Garðar Baldvinsson, 2006: 29).  

Algengast er að unglingar kjósi að búa alfarið hjá öðru foreldrinu og yfirleitt hjá 

foreldri af sama kyni og hafa oft lítinn áhuga á gistingu hjá hinu foreldrinu (Benedikt 

Jóhannsson, 2004: 59; Sigrún Júlíusdóttir og Nanna K. Sigurðardóttir, 2000: 156). 

Íslensk rannsókn sem gerð var á 589 foreldrum sem skildu á árunum 2006 til 

2008 sýndi að langflestir foreldrar vildu að barnið fengi að umgangast báða foreldra 

sína og þeir sögðust myndu hlutast til um að umgengni hins foreldrisins við barnið væri 

rækt, til dæmis með því að leita aðstoðar hjá yfirvöldum til að fylgja því eftir. Nú til 

dags er minna um það að börn missi tengsl við föðurfjölskylduna líkt og áður þótti 

algengara sem getur stafað af jafnari samvistum barnsins við báða foreldra (Sigrún 

Júlíusdóttir, 2009: 121). 

 Ísland er því stöðugt að færast í sömu átt og hin Norðurlöndin hvað varðar 

jafnari ábyrgð beggja foreldra og viðurkenningu á rétti barna til að umgangast og eiga 

samvistir við báða foreldra sem og afa og ömmur beggja vegna. Til að vernda börnin 

kjósa íslenskir foreldrar í meiri mæli að sækja sér ráðgjöf og stuðning í skilnaðarmálum 

og fá þannig faglega aðstoð í stað þess að efna til ágreinings sín á milli (Sigrún 

Júlíusdóttir, 2009: 129). 

6. Sameiginleg forsjá 

 

Samkvæmt lögum á barn rétt á forsjá annars foreldris síns eða beggja. Hugtakið forsjá 

er nú notað í meira mæli í lögum í stað þess að tala um að foreldrar hafi forræði yfir 

börnum sínum. Með forsjárhugtakinu er lögð áhersla á umönnunar- og verndarþátt 

foreldraskyldna. Foreldrar eru skyldugir til þess að ákveða hvar barnið skuli eiga 

lögheimili og ráða persónulegum högum þess. Þeim ber að annast barn sitt, vernda það, 

sýna því virðingu og alla þá umhyggju sem það þarfnast (Sýslumenn á Íslandi, 2013b).  

Hugmyndin um sameiginlega forsjá kom fram á 7. áratug 20. aldar og var Ísland 

í fyrstu fremur tregt að innleiða sameiginlega forsjá eða árið 1992. Þá gátu foreldrar 

valið það fyrirkomulag við skilnað en fyrir þann tíma gat aðeins annað foreldrið farið 

með forsjána og var það í langflestum tilvikum móðirin. Árið 1994 fóru í um 71% 

tilvika mæður einar með forsjá, feður í 7% tilvika og voru um 23% tilvik þar sem 

foreldrar völdu að hafa forsjána sameiginlega (Sigrún Júlíusdóttir og Nanna K. 

Sigurðardóttir, 2000: 23-24). Rannsókn sem framkvæmd var árið 1997 sýnir að reynsla 

foreldra af sameiginlegri forsjá er jákvæð hjá allt að 58% foreldra. Samvinna foreldra 

varð jákvæðari með sameiginlegri forsjá, ábyrgð foreldra jafnari og meiri sátt ríkti að 

jafnaði á milli þeirra (Sigrún Júlíusdóttir og Sólveig Sigurðardóttir, 2013: 38). 

Árið 2006 voru gerðar miklar breytingar á sameiginlegri forsjá barna eftir 

skilnað eða sambúðarslit. Í stað þess að foreldrar gætu samið um að hafa forsjá barna 

sameiginlega þá var hún gerð að meginreglu og hljóðar 1. mgr. 31. gr barnalaga svo: 

 

„Foreldrar fara sameiginlega með forsjá barns síns 

eftir skilnað og slit sambúðar sem skráð hefur verið í 

þjóðskrá nema annað sé ákveðið. Foreldrar skulu ákveða 

hjá hvoru þeirra barn skuli eiga lögheimili og þar með að 

jafnaði fasta búsetu. Sýslumaður skal tilkynna þjóðskrá 

hjá hvoru foreldra barnið eigi lögheimili. Sýslumaður skal 

leiðbeina foreldrum um inntak sameiginlegrar forsjár og 

um þau réttaráhrif sem skráning lögheimilis barns hefur í 

för með sér“(Þingskjal 1456, 2006). 

 



  

27 

Með lögunum var forsjáin gerð sameiginleg á milli beggja foreldra eftir skilnað 

og bjuggu um 73% skilnaðarbarna við það forsjárfyrirkomulag og allt að 90% barna 

árið 2011 (Sigrún Júlíusdóttir og Sólveig Sigurðardóttir, 2013: 47-48). Þetta leiddi af sér 

jafnari ábyrgð foreldra og rétt barna til að umgangast báða foreldra eftir skilnað. Árið 

2008 var reynsla foreldra af þessari skipan rannsökuð og kom í ljós að samvistir barna 

og foreldra voru jafnari þegar forsjáin var sameiginleg en um 92% foreldra notuðu það 

fyrirkomulag og voru 85% barna með skráð lögheimili hjá móður (Sigrún Júlíusdóttir 

og Sólveig Sigurðardóttir, 2013: 38-39). 

Mynd 4 sýnir forsjárfyrirkomulag foreldra eftir skilnað eða sambúðarslit á 

Íslandi á árunum 1991 til 2011. Eins og sést þá fór móðir í langflestum tilvikum með 

forsjá barna sinna eftir skilnað allt til ársins 1992, sama ár og lögin um sameiginlega 

forsjá voru samþykkt. Ári seinna, árið 1993, voru tæp 500 tilvik þar sem börn voru í 

forsjá móður, 44 föður og í 36 tilvikum var forsjáin sameiginleg. Sameiginleg forsjá 

jókst hratt og árið 2003 var hún sameiginleg í rúmlega 360 tilfellum og fór eingöngu 

móðir með forsjána í 217 tilfellum. Þegar á leið fór sameiginleg forsjá að verða eitt 

algengasta forsjárfyrirkomulagið eftir skilnað einkum vegna lagabreytingarinnar um að 

gera hana að meginreglu við skilnað. Nýjustu niðurstöður Hagstofunnar gefa til kynna 

að árið 2011 hafi aðeins verið tvö tilfelli þar sem faðir fór með forsjá, móðir í 45 

tilfellum og hún sameiginleg í 477 tilfellum (Hagstofa Íslands, 2014). 

 

  

 Mynd 4. Forsjá barna eftir skilnað eða sambúðarslit á Íslandi á árunum 1991-2011 

                                                                     (Heimild: Hagstofa Íslands, 2014) 

6.1. Í hverju felst sameiginleg forsjá? 

Sameiginleg forsjá felst í því að foreldrar eiga að taka sameiginlega allar meiriháttar 

ákvarðanir sem varða barnið. Foreldrar þurfa því að vinna saman og láta fyrirkomulagið 

ganga sem best barnsins vegna. Þrátt fyrir að barnið eigi lögheimili hjá öðru foreldrinu 

þá er mikilvægt að það eigi traustan samastað hjá hinu (Sigrún Júlíusdóttir og Nanna K. 

Sigurðardóttir, 2000: 24-25). 

 Því er ljóst að sameiginleg forsjá og sameiginleg foreldraábyrgð byggist á því að 

foreldrar vinni saman að velferð barnsins þrátt fyrir að hafa jafnvel ekki gert upp sín 

eigin tilfinninga- eða hagsmunamál tengd skilnaðinum. Rannsóknir sýna að það er 

barninu fyrir bestu að viðhalda þeim fjölskyldutengslum sem voru mikilvæg í lífi þess 

áður en skilnaðinn bar að garði og það á ekki eingöngu við um tengsl við foreldra heldur 

einnig við afa og ömmur sem og fleiri fjölskyldumeðlimi. Að auki er mikilvægt fyrir 

börnin að tengsl foreldra þeirra einkennist af gagnkvæmum stuðningi annars við hitt og 

góðri samvinnu þeirra á milli en slök foreldrasamvinna eftir skilnað er ekki bara erfið 

fyrir foreldrana heldur líka fyrir barnið eins og áður hefur komið fram. Ef foreldrar geta 

ekki unnið saman og náð samkomulagi um hluti sem tengjast barninu eykur það líkurnar 

á meiri vanlíðan hjá því, verri tengslum við foreldrana og tilfinningalegu óöryggi 

(Sigrún Júlíusdóttir og Nanna K. Sigurðardóttir, 2000: 29).  

 Algengara er að barn búi hjá móður eftir skilnað og eigi því lögheimili þar. Í 

íslensku rannsókninni Áfram foreldrar sem framkvæmd var á árunum 1997 til 1999 

kom í ljós að lögheimili barns var hjá móður í um 90% tilvika en einungis 10% tilvika 

hjá föður. Börnin áttu þó flest samastað hjá föður og var algengast að barn dveldi hjá 

föður aðra hverja helgi eða oftar. Á Norðurlöndunum fer hlutur feðra samt sem áður 

vaxandi samhliða breytingum í lögum, auknu kynjajafnrétti, minni fordómum gagnvart 

mæðrum sem ekki fara með forsjá barna sinna og einfaldlega vegna aukins áhuga feðra. 

Þessi þróun hefur líka færst aðeins yfir til Íslands einkum þegar sameiginleg forsjá var 

gerð að meginreglu samkvæmt lögum, en það ber að taka fram að samkvæmt íslenskum 

lögum má barn einungis eiga lögheimili á einum stað (Sigrún Júlíusdóttir og Nanna K. 

Sigurðardóttir, 2000: 61-62).  

 Niðurstöður rannsóknarinnar Áfram foreldrar leiddu einnig í ljós að með 

sameiginlegri forsjá varð foreldrasamvinna jafnari og jákvæðari, minna um tortryggni 

og kynslóðatengsl voru síður rofin (Sigrún Júlíusdóttir og Nanna K. Sigurðardóttir, 

2000: 64). Aðrar rannsóknir hafa gefið vísbendingar um að börnum vegni að jafnaði 

betur ef þau búa hjá foreldri af sama kyni og að ef forsjárforeldri á í alvarlegum 

sálrænum erfiðleikum eftir skilnað geti það bitnað á aðlögun barnanna, bæði tilfinninga-

, náms- og félagslega (Benedikt Jóhannsson, 2004: 61). 

 

 

7. Stjúpfjölskyldur 

 

Í þessum kafla verður fjallað um stjúpfjölskyldur sem eru í raun tvær fjölskyldur sem 

verða að einni stórri. Í íslenskri rannsókn á ungmennum sögðu um 59% þeirra sem reynt 

höfðu skilnað foreldra að nýi sambúðaraðili móður hafi átt börn úr fyrra sambandi og 

um helmingur svarenda sögðu að nýi sambúðaraðili föður hafi átt börn úr fyrra 

sambandi (Sigrún Júlíusdóttir o.fl., 2008: 34). Börn skilnaðarforeldra eru mjög líkleg til 

þess að verða aðilar að stjúpfjölskyldu því mjög algengt er að einstaklingar finni sér 

annan maka eftir skilnað. Talið er að um eitt af hverjum sjö börnum búi eða muni koma 

til með að búa með foreldri sínu og stjúpforeldri (Amato, 2000: 1270). Gert er ráð fyrir 

að um 33% barna muni koma til með að verða hluti af stjúpfjölskyldu í einhvern tíma 

fyrir 18 ára aldur (Pryor, 2008: 346). 

Börn þeirra sem stofnað hafa til nýrrar sambúðar eru á allt öðrum stað en hið 

nýja par þar sem þau hafa oft ekki fengið mörg tækifæri til þess að kynnast nýja 

makanum og hafa ekki endilega sömu jákvæðu viðhorfin til sambandsins líkt og 

foreldrið. Foreldrar eru oft bjartsýnir á að allt verði betra og allir fjölskyldumeðlimir 

hamingjusamari þegar þeir hafa gifst eða fundið nýjan maka, því þeir eru 

hamingjusamari sjálfir í nýrri sambúð eða hjónabandi. Börnin upplifa þetta á allt annan 

hátt og það getur tekið þau afar langan tíma að aðlaga sig og kynnast nýja aðilanum sem 

flytur inn á heimilið (Ahrons, 2007: 63). 

Stofnun stjúpfjölskyldu reynir verulega á aðlögunarhæfni barns enda er allt í 

einu nýr einstaklingur, ókunnugur barninu fluttur inn á heimilið, annaðhvort einn eða 

með barn sitt eða börn. Á svipstundu breytist líf þess, þar sem það hefur nú eignast nýja 

fjölskyldu, nýtt stjúpforeldri, ný stjúpsystkin og hefur ekkert um það að segja. Barnið 

getur fundið fyrir mikilli reiði og ótta og eins konar afbrýðisemi út í nýja makann og fer 

jafnvel að keppast við hann um ást og athygli frá foreldrinu (Benedikt Jóhannsson, 

2004: 72-73).  

Líkt og áður sagði er barnið ekki á sama stað tilfinningalega eins og nýja 

ástfangna parið. Það getur verið gífurlega erfitt fyrir það að horfa uppá foreldra sína 

ástfangna af öðrum einstaklingum og hegða sér allt öðruvísi en áður þegar barninu líður 

ekki nærri því jafn vel og er enn að jafna sig á skilnaðinum. Algengt er að barnið veiti 

nýja makanum litla sem enga athygli eða mótþróa til að byrja með. Það getur einnig lent 

í tryggðarklemmu milli stjúpforeldris og þess foreldris sem það býr ekki hjá en um leið 

og því fer að líka vel við stjúpforeldrið getur það upplifað það sem svik við foreldrið 

sem býr ekki á heimilinu. Yfirleitt er talað um að því yngri sem börn eru því auðveldara 

eiga þau með að aðlaga sig að stjúpfjölskyldu en unglingar og eldri börn sýna oft 

mestan mótþróa gagnvart nýja makanum og börnum hans (Benedikt Jóhannsson, 2004: 

73). 

Gott er að gefa börnum góðan tíma til að kynnast „nýja einstaklingnum“ og 

jafnvel barni eða börnum hans áður en hann flytur inn á heimilið. Foreldri þarf að vera 

viðbúið því að börnin verði oft ekki jafn ánægð með nýja makann og það sjálft. 

Nauðsynlegt er að finna jafnvægi á togstreitunni milli þarfar parsins fyrir að vera í 

einrúmi og þarfa barnanna fyrir foreldri sitt, að allir geti fundið sig örugga í nýju, 

breyttu fjölskyldunni. Mjög óraunhæft er að vænta mikillar væntumþykju milli 

stjúpforeldrisins og barnanna í fyrstu, en það tekur tíma að kynnast og byggja upp traust 

og virðingu milli barnanna og stjúpforeldrisins, einkum hjá eldri börnum og unglingum 

(Benedikt Jóhannsson, 2004: 72-75). 

Talið er að það taki að minnsta kosti tvö til þrjú ár fyrir stjúpfjölskyldu að 

aðlagast breytingunum og að öðlast stöðugleika. Æskilegt er að foreldrar stofni ekki til 

nýrrar stjúpfjölskyldu fyrr en barnið og allt fjölskyldukerfið hefur aðlagast hinum 

breyttu aðstæðum eftir skilnaðinn. Ef foreldrar hafa ekki gengið frá skilnaðinum bæði 

tilfinningalega og fjárhagslega getur það leitt til gífulegrar reiði og átaka milli þeirra. 

Það getur haft alvarleg áhrif á aðlögun barnsins og hindrað sameiningu stjúpfjölskyldu í 

einhver ár á eftir eða jafnvel til frambúðar (Benedikt Jóhannsson, 2004: 75-80). 

8. Rannsóknir á skilnuðum 

 

Langtímaáhrif skilnaða á börn hafa ekki verið rannsökuð mikið hér á landi en töluvert 

erlendis. Í mörgum þessara rannsókna kemur fram að skilnaður sé stór áhættuþáttur 

tengdur ýmiss konar vandamálum sem geta skotið upp kollinum þegar þau verða eldri. 

Börn sem virðast hafa aðlagast skilnaðinum vel nokkrum árum eftir skilnað geta sýnt 

einhver áhrif þegar þau verða fullorðin. 

Skilnaðarbörn virðast oft enn eiga í erfiðleikum tveimur árum eftir skilnað 

foreldra og eiga yfirleitt erfiðara með að spjara sig bæði tilfinningalega og félagslega en 

önnur börn. Þau eiga líka frekar við námserfiðleika að stríða, finna oft fyrir 

höfnunartilfinningu og hafa stundum lítið sjálfsálit. Hafa ber þó í huga að börn foreldra 

sem ekki eru skilin, en þar mikil óhamingja ríkir á heimilinu eru oft á tíðum mun 

vansælli en börn skilnaðarforeldra (Sigrún Júlíusdóttir, 2001: 39-40). 

Rannsóknir sýna að þátttaka feðra í lífi barns eftir skilnað skiptir mjög miklu 

máli. Eftir því sem feður taka meiri þátt í tilveru barnanna verður sambandið á milli 

þeirra og barnsins betra tuttugu árum síðar. Það skiptir gífurlegu máli að upplýsa mæður 

um mikilvægi þess að barnið haldi góðu sambandi við föður sinn eftir skilnaðinn 

(Ahrons, 2007: 62-63). 

Rannsakendur eru ósammála um hversu stór og slæm langtímaáhrif skilnaða eru 

og hversu lengi þau eru til staðar. Skilnaður hefur vissulega áhrif og er áhættuþáttur 

hvað varðar sálræn og andleg vandamál hjá börnum og unglingum. Rannsóknir hafa 

leitt í ljós að unglingar sem koma úr skilnaðarfjölskyldu eru líklegri til þess að upplifa 

minni lífshamingju og eru frekar þunglyndir og kvíðnir en aðrir unglingar. 

Langtímaáhrifin eru þó talin vera minni og eru ekki eins lengi til staðar og áður var 

haldið (Portnoy, 2008: 126-127). 

Í langtímarannsókn Hetherington og Kelly var fylgst með 1300 bandarískum 

fjölskyldum í tvo áratugi og kom í ljós að börn foreldra sem höfðu skilið stóðu sig verr á 

mörgum sviðum en önnur börn og áttu erfitt með að takast á við skilnaðinn. Tveimur 

árum eftir skilnað sýndu hins vegar um 80% skilnaðarbarnanna sama árangur og hin 

börnin (Portnoy, 2008: 127). 

8.1. Íslensk rannsókn - Ungmenni og ættartengsl 

Rannsókn sem framkvæmd var á Íslandi árið 2006 á nemendum á þriðja ári í 

framhaldsskóla sýndi að um 24% nemenda höfðu reynslu af skilnaði foreldra. Af 

þessum nemendum upplifðu um 74% skilnaðinn fyrir 11 ára aldur. Börn hafa oft 

ákveðnar hugmyndir um hverjum skilnaðurinn „sé að kenna“ og álitu um 87% að það 

hefði verið föður að kenna. Ekki er ólíklegt að börnin telji föður sinn meiri „sökudólg“ 

þar sem móðirin er yfirleitt meira til staðar í skilnaðarferlinu og tekur að sér útskýringar 

og ber jafnframt mesta ábyrgð en í langflestum tilvikum er það faðirinn sem flytur út af 

heimilinu (Sigrún Júlíusdóttir o.fl., 2008: 30-31). 

 Niðurstöður sýna að mun fleiri ungmenni hafa áhyggjur af móður en föður á 

skilnaðartímabilinu, þá sérstaklega fjárhagsstöðu hennar og framtíðarmöguleikum. 

Rannsóknum ber saman um að skilnaður hafi mikla röskun í för með sér, börn þurfa að 

aðlagast nýjum aðstæðum, oft nýju heimili og fjölskyldugerðin tekur breytingum. Um 

70% ungmenna sögðu að móðir hefði hafið nýja sambúð eftir skilnaðinn og um 77% að 

faðir hefði gert það. Um 38% svarenda sögðu að móðir hefði eignast barn með öðrum 

en 45% að faðir hefði eignast barn með öðrum einstaklingi. Þetta getur leitt til mikillar 

röskunar á lífi barna og ungmenna, til dæmis breytingar á röðun þeirra í 

systkinahópnum (Sigrún Júlíusdóttir o.fl., 2008: 34). 

Áhugavert er að skoða líðan og heilsu svarenda þegar skilnaður átti sér stað en 

um þriðjungur sagðist hafa upplifað mikla erfiðleika til dæmis sorg, depurð, reiði, 

vonbrigði og einbeitingarskort. Þessar niðurstöður styðja niðurstöður annarra rannsókna 

þar sem kemur fram að börn sem hafa upplifað skilnað foreldra taka síður þátt í 

frístundum en önnur börn og eru við verri heilsu, líklega sökum mikils tilfinningalegs 

álags (Benedikt Jóhannsson, 2004; Sigrún o.fl., 2008). 

Niðurstöðurnar leiða því í ljós að skilnaður foreldra feli í sér röskun sem geti 

leitt til lakari lífsgæða fyrir börn og sett þau í áhættuhóp sem huga þarf vel að. 

Mikilvægt er að börn hafi jöfn tengsl við báða foreldra með sameiginlegri forsjá (Sigrún 

Júlíusdóttir o.fl., 2008: 66-67).  

9. Að draga úr neikvæðum áhrifum 

 

Eins og fram hefur komið getur skilnaður haft verulega neikvæðar afleiðingar í för með 

sér fyrir börn. Oftast er það þó ekki skilnaðurinn sjálfur heldur samskipti og hegðun 

foreldranna og hvernig þau standa að skilnaðinum sem hefur þessi áhrif. Mikilvægt er 

að hvetja og fræða foreldra um það hvernig sé best að ganga frá skilnaði á þann hátt að 

neikvæðar afleiðingar verði sem minnstar fyrir börnin og hann léttbærari fyrir þau. Í 

þessum kafla verða settar fram mögulegar leiðir fyrir foreldra til að draga úr neikvæðum 

áhrifum skilnaða á börn. 

 

9.1. Hvernig foreldrar ættu að haga skilnaði 

Foreldrar þurfa að vera vel upplýstir um möguleg áhrif skilnaðarins og gera sér grein 

fyrir hvaða þættir það eru sem geta ýtt undir neikvæð áhrif á barnið og hvaða þættir 

auðvelda því að takast á við skilnaðinn. Gott getur verið að ræða við barnið áður en 

skilnaðurinn fer fram, áður en annað foreldrið flytur út af heimilinu. Mikilvægt er að 

svara öllum spurningum sem barnið hefur og útskýra vel allar þær breytingar sem munu 

eiga sér stað eftir skilnaðinn. Hægt er að útskýra fyrir því að svona muni hlutirnir koma 

til með að vera svo þau séu ekki að gera sér vonir um að foreldrarnir taki saman aftur. 

Þegar annað foreldrið flytur út af heimilinu er ágætis hugmynd að leyfa barninu að 

hjálpa því að flytja og koma öllu fyrir á nýja heimili foreldrisins en það sýnir barninu að 

foreldrið sé ekki að skilja við barnið (Benedikt Jóhannsson, 2004: 63-64). 

Sérlega áríðandi er að barnið fái góða skýringu á skilnaðinum sem hæfir þroska 

þess og aldri. Sumir foreldrar eiga það til að gera hitt foreldrið að sökudólgi í augum 

barnsins en það ber að forðast eins og heitan eldinn enda getur það leitt til verra 

sambands milli barnsins og þess foreldris sem gert er að sökudólgi. Best er að segja 

barninu frá skilnaðinum á þann hátt að foreldrarnir hafi ekki verið hamingjusamir, geti 

ekki búið saman og ætli því að skilja til að geta liðið betur (Benendikt Jóhannsson, 

2004: 64-65). 

 

9.2. Tryggðarklemma og umgengni 

Þegar barni er sagt að velja hjá hvoru foreldrinu það vilji búa þá er það sett í mikla 

tryggðarklemmu. Sjálfsagt vill barnið búa áfram hjá báðum foreldrum og á afar erfitt 

með að velja á milli þar sem því finnst það vera að hafna því foreldri sem verður ekki 

fyrir valinu. Eldri börn og unglingar geta þó fengið að velja hvar þau vilji búa, oft er 

betra fyrir þau að búa nálægt vinum sínum og hentugra að vera nálægt skólanum svo 

þau þurfi ekki að skipta um skóla, kynnast nýjum vinum og kennurum (Benedikt 

Jóhannsson, 2004: 65-66). 

Öll börn hafa ríka þörf fyrir náin tengsl við báða foreldra sína. Til að tryggja 

náin tengsl við það foreldri sem barnið býr ekki hjá er mikilvægt að barnið hafi 

reglulega umgengni við það. Það skiptir líka máli að það dvelji oft hjá hinu foreldrinu 

og kynnist lífi þess og finnist það vera heima hjá sér á nýja heimilinu. Það gefur auga 

leið að langbest er fyrir barnið ef foreldrarnir búa áfram í sama hverfi svo það geti 

skotist á milli án mikillar fyrirhafnar (Benedikt Jóhannsson, 2004: 68-69). 

 

9.3. Reglufesta, stöðugleiki og góð foreldrasamvinna 

Stórar og miklar breytingar verða oft á lífi barna í kjölfar skilnaðar foreldra og þess 

vegna er afar mikilvægt að viðhalda, eins og hægt er, stöðugleika og reglufestu í 

daglegu lífi þeirra. Þá verða börnin öruggari og foreldrarnir geta haldið eðlilegum aga, 

en agaleysi getur myndast eftir skilnaðinn og foreldrar verða þá oft of eftirlátssamir við 

börn sín. Þeir þurfa að passa að gefa sér tíma í góðar samverustundir með börnunum 

þrátt fyrir að eiga í mörgu að snúast og vera sjálfir í miklu tilfinningalegu ójafnvægi 

(Benedikt Jóhannsson, 2004: 63-71). 

Eins og komið hefur fram áður skiptir það miklu máli fyrir líðan barna að 

foreldrarnir haldi áfram að sinna foreldrahlutverkinu í góðri samvinnu og láti allan 

ágreining og deilumál tengt skilnaðinum liggja til hliðar. Mikilvægt er fyrir foreldra að 

muna að þó þeir hafi skilið sem par eða hjón eru þeir ekki að skilja við börnin. Ef þeir 

ná ekki að sættast almennilega eftir skilnað er samt sem áður mikilvægt að þeir reyni að 

ná einhverjum samvinnugrundvelli barnanna vegna (Benedikt Jóhannsson, 2004: 71). 

Niðurstöður og lokaorð 

 

Í þessari ritgerð hefur verið leitast við að svara tveimur rannsóknarspurningum sem 

lagðar voru fram í upphafi hennar, þ.e. „Hver eru neikvæð áhrif skilnaða á börn?“ og 

„Hvernig geta foreldrar dregið úr þeim?“ 

Á Íslandi hefur skilnuðum fjölgað verulega samfara breyttum aðstæðum í 

þjóðfélaginu og geta ástæður skilnaða verið margs konar. Viðhorf samfélagsins til 

skilnaða hefur breyst töluvert frá því sem áður var, en nú er það ekki álitið siðferðislega 

rangt að skilja ef góðar og gildar ástæður eru til þess. Einnig er það ekki lengur almenn 

skoðun fólks að það eigi að búa saman einungis barnanna vegna ef sambúðin gengur 

mjög illa en það getur haft verulega slæm áhrif á börnin. Rannsóknir hafa sýnt að 

skilnaðarbörn eru jafnvel betur aðlöguð en börn sem búa við miklar deilur og ósætti hjá 

báðum foreldrum sínum. 

Börn fara í gegnum ákveðið sorgarferli við skilnað þar sem skilnaðurinn birtist 

þeim yfirleitt sem áfall. Þau verða sorgmædd og upplifa oft mikinn söknuð þegar annað 

foreldrið flytur í burtu. Sektarkennd og reiði eru algengar tilfinningar hjá 

skilnaðarbörnum þar sem þau eiga það til að kenna sjálfum sér um skilnaðinn og eru 

reið sjálfum sér og foreldrum sínum fyrir að hafa viljað ganga í gegnum þetta erfiða 

ferli. Þau eiga oft erfitt með svefn og einbeitingu á meðan á skilnaðarferlinu stendur, eru 

kvíðin og gjarnan hrædd um hvað um þau verði og að báðir foreldrar þeirra muni 

yfirgefa þau. 

Börn sem upplifað hafa skilnað foreldra sinna líður almennt verr en börnum sem 

búa hjá báðum foreldrum. Þau eiga frekar í andlegum-, náms- og félagslegum 

erfiðleikum, eru líklegri til þess að sýna einhvers konar frávikshegðun og glíma frekar 

við hegðunarvanda. Það er þó ekki beint skilnaðurinn sjálfur einn og sér sem veldur 

þessum erfiðleikum og vanlíðan, heldur eru það samskipti barna við foreldra, slök 

foreldrasamvinna, deilur á milli foreldra eftir skilnað og skortur á reglulegri umgengni 

við umgengnisforeldra sem ýtir undir erfiðleikana sem og allar þær stóru breytingar sem 

verða á lífi barna í kjölfar skilnaðarins. Nauðsynlegt er fyrir börn að viðhalda þeim 

fjölskyldutengslum sem voru mikilvæg í lífi þeirra áður en skilnaðinn bar að garði og 

það á ekki eingöngu við um tengsl við foreldra heldur einnig við afa og ömmur og fleiri 

fjölskyldumeðlimi.  

Til að stuðla að bættri og aukinni umgengni barns við báða foreldra eftir skilnað 

var sameiginleg forsjá fest í lög árið 1992 og var þá stórt skref stigið í átt að 

foreldrajafnrétti. Með lagabreytingunni árið 2006 var sameiginleg forsjá barna gerð að 

meginreglu við skilnað foreldra en rannsóknir sýna að með sameiginlegri forsjá verður 

samvinna foreldra jafnari og jákvæðari, minna er um tortryggni og kynslóðatengsl verða 

síður rofin. 

Miðað við það sem fram hefur komið í ritgerðinni er ómögulegt að segja til um 

hvaða aldurshópur barna er verst settur fyrir skilnaði þar sem hann er aldrei einangraður 

atburður heldur á sér stað í ákveðnu félagslegu samhengi. Viðbrögð barna eru því 

mismunandi og fara eftir þroska hvers og eins, aðstæðum þeirra og hvernig skilnaðinn 

bar að garði. Jafnframt skiptir máli hvernig foreldrar haga skilnaðinum og hvernig 

börnin ná að aðlaga sig öllum þeim breyttu aðstæðum sem honum fylgja. 

Nauðsynlegt er að halda börnum ávallt frá deilum og átökum foreldra og koma í 

veg fyrir að skilnaðurinn bitni á þeim. Foreldrar þurfa að geta unnið í sameiningu að 

uppeldi barna sinna eftir skilnað, með sameiginlegri forsjá og sjá til þess að börnin hafi 

reglulega umgengni við það foreldri sem það á ekki lögheimili hjá. Eitt af því sem 

skilnaðarbörn eru viðkvæm fyrir og geta átt erfitt með, er þegar foreldrar fara í aðra 

sambúð stuttu eftir skilnað en æskilegt er að börn hafi náð að jafna sig tiltölulega á þeim 

breytingum sem hafa orðið á högum þess áður en stofnað er til stjúpfjölskyldu. Miðað 

við fjölda þeirra sem hefur sambúð á fyrsta ári eftir skilnað og tímabil sem æskilegt telst 

fyrir barn að vinna úr sínum málum, er ljóst að það fær sjaldnast nægan tíma til að jafna 

sig eftir skilnað áður en foreldri er komið í nýja sambúð. Þó foreldrar ráði ekki alltaf við 

aðstæður í þeim efnum, eða hversu fljótt þeir stofni til annars sambands eftir skilnað, þá 

er gríðarlega mikilvægt að báðir foreldrar taki höndum saman til að draga úr 

neikvæðum áhrifum skilnaðar og reyni eftir bestu getu að vinna saman að málefnum 

barnsins með hagsmuni þess og velferð að leiðarljósi.  

